ՀՀ կառավարությունը հաստատել է «Պետական գույքի կառավարման մասին» ՀՀ օրենքի նախագիծը

ՀՀ կառավարությունը դեկտեմբերի 22-ի նիստում հավանություն է տվել «Պետական գույքի կառավարման մասին» օրենքի նախագծին, որը  մշակվել է ԿԱ պետական գույքի կառավարման վարչության աշխատակազմի կողմից և մեր երկրում ու  ԱՊՀ տարածքում եզակի է իր ընդգրկման ու կարգավորման դաշտով: 

Սեփականության իրավահարաբերությունների կառավարման ներկա փուլում օբյեկտիվ անհրաժեշտություն է առաջացել վերանայել պետական գույքի կառավարման, տնօրինման, տիրապետման և օգտագործման բնագավառի քաղաքականությունը, ուժեղացնել կառավարման համակարգումն ու դրա  վերահսկումը,  մշակել տնտեսապես հիմնավորված հեռանկարային զարգացման ծրագրեր, ստեղծել կանոնակարգված ու գործուն մեխանիզմներ` պետական գույքի արդյունավետ կառավարում իրականացնելու համար: Պետական գույքի կառավարումը՝ հանդիսանալով պետության կարևորագույն իրավատնտեսական գործառույթներից մեկը, հիմնավորվածության տեսանկյունից դեռևս չունի համակարգված օրենսդրական և նորմատիվային միասնություն:
«Պետական գույքի կառավարման մասին»  օրենքի նախագծի մշակումը նպատակ ունի  պետական գույքի տնօրինման խնդիրները  լուծելուց բացի,  հիմնական ուշադրությունը դարձնել պետական գույքի (այդ թվում նաև անշարժ գույքի) արդյունավետ օգտագործման  և տիրապետման լծակների ստեղծմանը, պետական գույքի կառավարման բնագավառում ծրագրային կառավարման և վարչարարության բարելավմանը, բաժնետոմսերի ու անշարժ գույքի հետ կատարվող  գործարքների և զարգացման ծրագրերի թափանցիկության ապահովմանը, առևտրային կազմակերպությունների ֆինանսատնտեսական վերլուծությունների հիման վրա դրանց վերաբերյալ համապատասխան առաջարկությունների մշակմանը, անշարժ գույքի արդյունավետ օգտագործման, օպտիմալացման, պահպանման վերաբերյալ առաջարկությունների ներկայացման, ինչպես նաև պետության կողմից անշարժ  գույքի նկատմամբ պահանջարկի կանխատեսմանը, պետական գույքային հարաբերությունների ոլորտում օրենսդրությամբ վերապահված լիազորություններ ունեցող պետական կառավարման մարմինների գործառույթների  կոորդինացմանը: 
